
La radunonza da delegai

Ils delegai dallas uniuns affiliadas ein stai convocai ils 29 da
matg 1965 alla radunonza annuala ordinaria. Quella ha priu in
decuors dign ed emperneivel. Sut l' egida dil niev parsura dr. med. vet.
Pierin Ratti ein las tractandas statutaricas vegnidas liquidadas en
cuort interval, aschia ch' ils delegai han aunc giu temps per in pli
stretg contact persunal ch' ei en nos dis da furtinas senza dubi da
beneventar.

II cussegl

II cussegl dalla LR ei staus radunaus mo ina gada. Quella sesida
ei surtut stada dedicada alla preparaziun dalla radunonza da delegai.

Igl ei semussau, ch' igl ei zun grev d' anflar termins adattai che
lubeschan la participaziun da tuts presidents dallas societads
affiliadas. Suenter che las lingias directivas da nossas acziuns ein
vegnidas dilucidadas e fixadas repetidamein ils onns vargai, ei la
discussiun individuala denter ils representants dallas singulas
uniuns e dalla LR semussada sco via pli adattada, dat ella gie la
pusseivladad da tractar ils detagls da problems concrets.

La suprastonza

Las sis sesidas dalla suprastonza ein stadas ferm dotadas cun
tractandas da varionta natira. Sper las fatschentas che sepresentan
mintga onn, sco rapport annual, quen e preventiv, han surtut
damondas da scola e scoletta, l' ediziun dils vocabularis dil Grischun
central, dallas ovras da Lansel, da lectura pils affons e lur finanziaziun

occupau stediamein ils suprastonts. Buca pauc fastedis fa era
il svilup el sectur dil persunal e dalla carischia che periclitescha pli
e pli la realisaziun da nies program.

II secretariat

Igl ei per buna part bein il fretg dalla commemoraziun digl giu-
bileum da 25 onns dil romontsch sco lungatg naziunal e dall' Expo
che nossa instituziun ei vegnida enconuschenta en vasts cerchels,

